
Dagfesting: 8. november 2019 

Tygara ref.:    

Máltal.: 19/00017-31 

 

 

Svar 

 

upp á 

 

fyrispurning nr. 13/2019 frá Jóhannis Joensen, løgtingsmanni. Fyrispurningur um 

málundirvísing fyri fremmandmælt børn, settur landsstýrismanninum í  uttanríkismálum, 

Jenisi av Rana (at svara skrivliga eftir TS § 52a). 

 

Fyrispurningurin er soljóðandi: 

 

1. Hvørjar ítøkiligar ætlanir hevur landsstýrismaðurin viðvíkjandi málundirvísing fyri 

fremmandmælt børn á dagstovnum og í skúlum?  

 

2. Ætlar landsstýrismaðurin at fara undir skipað samstarv við fleiri partar á økinum t.d. 

Lærarafelagið, Skúlaleiðarafelagið og Kommunufelagið? 

 

 

 

Svar 

 

Til 1: Samgongan hevur, sum ásett er í samgonguskjalinum, sett sær sum mál at styrkja mál – og 

mentanarundirvísingina hjá næmingum við fremmandum uppruna. Eg havi sett sjøtul á hetta 

arbeiði. Uppskot til kunngerð, sum skal skipa karmarnar kring undirvísingina, er gjørt og sent 

Undirvísingarstýrinum og Námi til undanhoyringar, áðrenn tað eisini verður sent øðrum 

áhugapørtum. Uppskotið til kunngerð umrøður m.a. møguleikam at skipa móttøkuflokkar, har 

bæði kommunur og skúlar í eini kommunu kunnu samstarva um at skipa móttøkuflokk.  

 

Eg havi ætlanir um at skipa eftirútbúgving fyri lærarum, sum undirvísa fremmandamæltum 

næmingum, og er hetta eisini eitt av krøvunum í kunngerðini, at lærarar skulu hava førleikament 

seg innan økið, tí tað er ein øðrvísi uppgáva at undirvísa fremmandamæltum, ikki bara málsliga, 

men eisini, tí at talan er um næmingar, sum koma frá ymiskum mentanum, hava ymiskar 

førleikar og koma til Føroya í ymiskum aldri. Ætlanin er, at fleiri tímar verða settir av til hetta 

endamálið í fólkaskúlanum. 

 

Tilfar verður eisini gjørt, sum skúlarnir kunnu nýta sum grundarlag bæði fyri móttøku, screening 

og at skipa undirvísingina. Nám er farið undir at gera undirvísingartilfar, og er tað eitt øki, sum 

eg ætli at leggja áherðslu á, so at bæði lærarar og næmingar hava viðkomandi 

undirvísingarmiðlar, sum eru gjørdir til júst hesa serligu læru- og menningartilgongdina. Arbeitt 

verður eisini við at styrkja undirvísingina í føroyskum hjá fremmandmæltum vaksnum, og kemur 

hetta eisini at hava ávirkan á málsligu menningina hjá børnunum. 

 

Til 2: Tað er sera umráðandi, at allir partar samvirka fyri at skapa næmingunum so góðar læru–, 

trivnaðar- og menningarumstøður sum til ber. Her hava bæði land og kommunur sín sjálvsagda 

leiklut. Kommunurnar varða av dagstovnaøkinum og av sínum íbúgvum sum heild, og tað er sera 

umráðandi, at børn, sum flyta til Føroya læra málið og verða partur av einum felagsskapi, antin 

tað er á dagstovni ella í skúla, og at tey hava tilboð um frítíðarítriv. Eg fari at samstarva við 

kommunurnar um stuðul til málsligu menningina hjá næmingum undir skúlaaldur og samskipan 

millum dagstovn og skúla. Eisini fari eg at hoyra bæði lærarafelagið og skúlaleiðarafelagið um, 

hvussu læringin best kann verða skipað og um eftirútbúgvingartilboð til lærarar. Eisini skal bera 

til hjá kommunum at samstarva um móttøkuflokkar.  

 

 

 

 

Vinarliga 

 

Jenis av Rana 

landsstýrismaður 

 


